
Nafarroak Familia Bitartekotzarako Legea izanen du 2009an, eta haren lanketa prozesua orain hasiko da

Familia Bitartekaritzarako Zerbitzuak, 2001ean sortu zutenetik, ia 400 kasu artatu ditu

Osteguna, 2008ko maiatzaren 22a. Isabel García Malo Familia, Gazteria, Kirol eta Gizarte Gaietako Departamentuko kontseilariak gaur prentsaurrekoan adierazi duenez, Nafarroak Familia Bitartekotzarako Foru Legea izan dezake 2009an. García Malok Foru Legearen lanketa prozesua azaldu du, eta adierazi duenez, laster hasiko dira lanean. 

Kontseilariarekin batera, ekitaldira bildu da Loren Albéniz Ascorbe Familia, Haurtzaro eta Kontsumoko zuzendari nagusia. García Malok, bestalde, Departamentuak eskaintzen duen Familia Bitartekaritzarako Zerbitzuaren esku-hartzeen balantzea aurkeztu du. Zerbitzua 2001ean sortu zuten, eta harrezkero 376 gatazka kasutan jardun da bitartekari lanetan. Kasuen %75ean, gainera, alderdiek akordioa erdietsi dute (erabateko akordioa edo partziala). 

Legea
Familia bitartekaritza sostengu sistema bat da, hainbat motatako gatazkak modu baketsuan konpontzea helburu duena (familia bateko kideen arteko gatazkak, bikotekideen artekoak, edo bestelakoak). Nork bere borondatez abiatu beharreko prozesua da, isilpekoa, eta bitartekari profesionalen talde neutral eta alderdikeriarik gabeak zuzentzen du. Profesional taldeak alderdien arteko komunikazioa ahalbidetzen du, akordio bideragarriak eta guztien gogokoak erdiesteko, eta hartara, familia osoaren beharrizanak aseko direla bermatzeko. 

Azkeneko hamarkadan Espainia osoan orokortu egin den zerbitzua da, batik bat 1998an Europako Kontseiluak gisa horretako zerbitzuak sor zitezen gomendatu zuenetik. Izan ere, ahaideen arteko liskarrak ugaritzen ari zirela hauteman zuen Europako Kontseiluak. 

Nafarroako Familia Bitartekaritzarako Zerbitzuak gero eta garrantzi handiagoa du. Gainera, zenbait autonomia erkidegotan bitartekaritza zerbitzuei buruko legea onartu dute, dagoeneko, eta Europako Parlamentuak, joan den apirilaren 23an, gaia arautzen duen zuzentaraua onartu zuen. Horiek horrela, Familia, Gazteria, Kirol eta Gizarte Gaietako Departamentuaren iritziz, une egokia da Familia Bitartekotzarako Foru Legea lantzen hasteko. 
Horretarako, autonomia erkidegoek (Katalunia, Valentzia, Kanariak, Gaztela-Mantxa, Gaztela eta Leon, Balearrak, Madril, Asturias eta EAE) orain arte onartu dituzten arauei buruzko jardunaldi teknikoak antolatu ditu. Datorren ekainaren 11n eta 12an eginen dituzte, hain justu. 

Jardunaldietan, hiru lan talde osatuko dituzte, honako hauek aztertzeko: aipaturiko legeetako alderdi komunak eta garrantzizkoenak, ezarpeneko arazoak, eta hobetzeko aukerak. Besteak beste, honako gai hauek aztertuko dituzte: erabiltzaileak, antolakuntza, finantzaketa sistema, bitartekaritza prozesuak eta motak, bitartekarien trebakuntza, edo profesionalen elkargoen parte-hartzea. 

Jardunaldietako ondorioak eta Nafarroako zerbitzuaren eskarmentua bera aintzat hartuta, oinarrien dokumentu bat idatziko dute, eta unibertsitate, sindikatu, alderdi politiko, profesionalen elkargo eta gaiarekin zerikusia duten elkarteei igorriko diote, ekarpenak egiteko. Proposamenak aztertu ondoren, urrian, proiektuaren zirriborroa landuko dute, eta Departamentuak espero duenez, 2009an Familia Bitartekotzarako Foru Legea onartu ahal izanen dute. 
376 bitartekaritza
Nafarroako Gobernuaren Familia Bitartekaritzarako Zerbitzua, Familia, Gazteria, Kirol eta Gizarte Gaietako Departamentuari atxikita dagoena, doakoa da. 2001ean sortu zuten, sostengua emateko bitarteko bat eskaintzearren, ahaideen eta bikotekideen arteko gatazkak epailearengana jo gabe eta elkarrizketaren eta komunikazioaren bidez konpondu ahal izateko, eta banaketen kostu emozionalak eta ondorio negatiboak murrizteko (batik bat seme-alabengan eragina duten kostuak). 
Zerbitzua batik bat banatze edo dibortzio prozesuan arazoak dituzten bikoteei eskaintzen diete, baina familia gatazkak ere artatzen ditu. Hots, anai-arreben arteko gatazkak (adinekoen zaintza) eta gurasoen eta seme-alaben artekoak (harrera, adopzioa, etab.).

Zerbitzua 2001ean sortu zuten, eta harrezkero 376 kasu artatu ditu. Nolanahi ere, azkeneko bi urteetan nabarmen egin du gora zerbitzuaren erabilerak. Azkeneko urteetako datuak honako hauek dira: 2007an, 132 kasu; 2006an, 132 kasu; 2005ean, 53; 2004an, 12; 2003an, 19; 2002an, 27; eta 2001ean, 1. 

Erabiltzaile gehienak (%45) Iruñean bizi dira. Adinari dagokionez, %46,8k 36-45 urte dituzte, eta %28,6k, berriz, 46 urtetik gora. Ia erdiek (%46) bi seme-alaba dituzte. 

Zerbitzuaren berri izateko biderik ohikoenak Familia, Gazteria, Kirol eta Gizarte Gaietako Departamentuko Familia Atala (%34,31), oinarrizko gizarte zerbitzuak (%22,87) eta familia epaitegiak (%21,01) dira.
Bitartekaritzaren emaitzak onak dira. Izan ere, orain arteko kasuen %75ean alderdiek akordioa erdietsi dute (erabateko akordioa edo partziala). Azkeneko bi urteetako datuen arabera, akordiorik ohikoenak seme-alabei buruzkoak dira (denboraren banaketa, zaintza eta pentsioa). Beste akordio batzuk alderdi ekonomiko, familia etxebizitzaren erabilera, ezohiko gastu edo ondasunen kitapenari buruzkoak izaten dira. 

